

КОМИ РЕСПУБЛИКАСА ОЛАНПОДУВ ЁРД
гражданин Тентюков Андрей Михайловичлӧн норасьӧм серти «Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн 2016 во йирым тӧлысь 17 лунся 123 №-а Индӧдлӧн 3 пунктлысь оланподувлы лӧсялӧмсӧ видлалӧм йылысь делӧ серти Коми Республикаса Оланподув Ёрдлӧн шуӧм
        Сыктывкар




2017 вося урасьӧм тӧлысь 14  лун
Коми Республикаса Оланподув Ёрд, кӧні нуӧдысьнас вӧлі В.В. Кретов, ёрдысьяснас Д.Н. Басманов, Н.В. Боковикова, А.В. Проскуров,

кӧні участвуйтіс Коми Республикаса Юралысьӧс петкӧдлысь Е.Н. Ермилова — Коми Республикаса Юралысьлӧн Канму-инӧда веськӧдланінса начальникӧс вежысь, 

Коми Республикаса Оланподувлӧн 96 статьяса 3 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса 1 юкӧнлӧн 2 пунктӧ, 90, 91, 92 да 93 статьяясӧ кутчысьӧмӧн, 

видлаліс ёрдлӧн восьса заседание вылын «Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн 2016 во йирым тӧлысь 17 лунся 123 №-а Индӧдлӧн 3 пунктлысь оланподувлы лӧсялӧмсӧ видлалӧм йылысь делӧ.

Тайӧ делӧсӧ видлалӧм вылӧ помкаӧн лои гражданин А.М. Тентюковлӧн норасьӧм, а видлалан подулӧн — эрдӧдӧм гӧгӧрвотӧмлун сыын, лӧсялӧ-ӧ вылынджык индӧм нормаыс Коми Республикаса Оланподувлы. 

Ёрдысь-докладчик В.В. Кретовлысь юӧртӧмсӧ, Коми Республикаса Юралысьӧс петкӧдлысьлысь гӧгӧрвоӧдӧмсӧ кывзӧм бӧрын, сетӧм документъяссӧ да мукӧд материал видлалӧм бӧрын, Коми Республикаса Оланподув Ёрд 

пасйис:

 Коми Республикаын Сыктывкарын олысь гражданин А.М. Тентюков шыӧдчис Коми Республикаса Оланподув Ёрдӧ «Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн 2016 во йирым тӧлысь 17 лунся 123 №-а Индӧдлӧн 3 пунктлысь оланподувлы лӧсялӧмсӧ видлалӧм йылысь норасьӧмӧн, мый серти Коми Республикаса промышленносьт, транспорт да энергетика министерстволысь нимсӧ вежӧма Коми Республикаса промышленносьт, вӧр-ва озырлун, энергетика да транспорт министерство вылӧ сы дорӧ Коми Республикаса вӧр-ва озырлун да гӧгӧртас видзан министерство ӧтувтӧмӧн да тайӧ Министерстволысь уджсӧ Коми Республикаса промышленносьт, вӧр-ва озырлун, энергетика да транспорт министерстволы сетӧмӧн, кодлы сетӧма выль ним.   

 Норасьӧмсӧ подулалӧмын А.М. Тентюков индіс, мый Коми Республикаса вӧр-ва озырлун да гӧгӧртас видзан министерствосӧ кыдзи олӧмӧ пӧртысь власьт асшӧр органӧс збыльысь бырӧдӧмыс да сылысь уджмогъяссӧ Коми Республикаса промышленносьт, вӧр-ва озырлун, энергетика да транспорт министерстволы, кодлы сетӧма выль ним, сетӧмыс вермӧ вайны лёктор экологическӧй видзчысянлунлы, сы вӧсна мый индӧм Министерстволӧн шӧр могыс вӧлі и эм промышленносьт (мусир, биару, горноруднӧй, из шом да с.в.) юкӧнын, а сідзжӧ энергетика да транспорт юкӧнын канму политика лӧсьӧдӧм да збыльмӧдӧм, мый вермас лёка тӧдчыны гӧгӧртас вылӧ, сы вӧсна мый Министерство веськӧдлӧм улын нуӧдӧм производственно-хозяйственнӧй уджыс вайӧ сійӧ либӧ мӧд ущерб мулы, валы, вӧрлы да мукӧд вӧр-ва озырлунлы. Такӧд йитӧдын шыӧдчысь чайтӧ, мый профильнӧй министерствосӧ министерство дорӧ ӧтувтӧмӧн, коді веськӧдлӧ промышленносьтӧн, энергетикаӧн да транспортӧн, оз лӧсяв Коми Республикаса Оланподувлӧн 13, 43 статьяяслӧн корӧмъяслы, сы вӧсна мый вермас вайӧдны лӧсьыд гӧгӧртас вылӧ гражданалысь инӧдъяс торкӧмӧдз.       

Татшӧм ногӧн, тайӧ делӧ серти видлаланторйӧн лоӧ «Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн Индӧдын 3 пункт, стӧчджыка кӧ, тайӧ нормаса положениеяслӧн Коми Республикаса Оланподувлы лӧсялӧмсӧ видлалӧмыс, кутшӧм гарантируйтӧ мортлысь да гражданинлысь инӧдъяс да вӧля признайтӧмсӧ, наӧ кутчысьӧмсӧ да найӧс дорйӧмсӧ (4, 10 статьяяс), а сідзжӧ кутшӧм урчитӧ му, ва, вӧр да мукӧд вӧр-ва озырлун видзӧмсӧ кыдзи Коми Республика мутасын олысь войтырлысь олан да уджалан подувсӧ да лӧсьыд гӧгӧртас вылӧ да сы йылысь збыль юӧр тӧдӧм вылӧ тырвыйӧ инӧдсӧ (13, 43 статьяяс). 

 Коми Республикаса Оланподувлӧн 4 да 10 статьяяс серти морт, сылӧн инӧдъяс да вӧля лоӧны медся ыджыд донаторйӧн да найӧс признайтӧмыс, наӧ кутчысьӧмыс да найӧс дорйӧмыс — Коми Республикалӧн кывкутана мог. 

Тайӧ кывкутана моглы лӧсялӧ Коми Республикаса Оланподувлӧн 43 статья, мый серти мортлысь да гражданинлысь оланподув серти признайтӧм да дорйӧм инӧд лыдӧ пырӧ лӧсьыд гӧгӧртас вылӧ да сы йылысь збыль юӧр тӧдӧм вылӧ гражданалӧн инӧд. 

Сы вӧсна мый вӧр-ваӧн вӧдитчан, гӧгӧртас видзан да экологическӧй видзчысянлункӧд йитчӧм юалӧмъясыс Россия Федерацияса Оланподувлӧн 72 статьяса 1 юкӧнлӧн «д» пункт да Коми Республикаса Оланподувлӧн 64 статьяса 1 юкӧнлӧн «д» пункт серти пырӧны Россия Федерациялӧн да Коми Республикалӧн ӧтувъя веськӧдлӧмӧ, «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпасса 26.1, 26.3 статьяяслӧн, «Гӧгӧртас видзӧм йылысь» 2002 во тӧвшӧр тӧлысь 10 лунся 7-ФЗ №-а Федеральнӧй оланпасын водзкывлӧн да 3, 6 статьяяслӧн вылынджык вайӧдӧм оланподув серти предписаниеяс да корӧмъяс тӧд вылӧ босьтӧмӧн Коми Республикаса канму власьт органъяслы сетӧма мероприятиеяслысь комплекс збыльмӧдӧм серти кывкутана мог, кутшӧмъяс ӧлӧдӧны вӧр-валы да гӧгӧртаслы кутшӧмкӧ лёк вӧчӧмсӧ да кутшӧмъяс тайӧ дінму мутасын могмӧдӧны экологическӧй видзчысянлун.    

Такӧд йитӧдын Коми Республикаса  лӧсялана олӧмӧ пӧртысь власьт органъяс экономика юкӧнын канму политика лӧсьӧдӧм да збыльмӧдӧм дырйи быть колана пӧрадокын решайтӧны и юалӧмъяс, кутшӧмъясӧс веськӧдӧма гӧгӧртаслысь лӧсьыдлунджыксӧ могмӧдӧм, биологическӧй унасикаслунсӧ да вӧр-ва озырлунсӧ видзӧм вылӧ.  

Россия Федерацияса Оланподувлӧн 77 статья серти, «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» Федеральнӧй оланпаслӧн водзкыв серти да тайӧ нормаяскӧд лӧсялысь Коми Республикаса Оланподувлӧн 66, 84 статьяяс серти Коми Республикаса олӧмӧ пӧртысь канму власьт органъяслысь системасӧ Коми Республикаса Юралысь урчитӧ ачыс Россия Федерацияса оланподув стройлӧн подувъяс серти да вылынджык индӧм Федеральнӧй оланпас серти. 

Татшӧм ногӧн, олӧмӧ пӧртысь власьт органъяслысь тэчас да уджмогъяс урчитігӧн Коми Республикаса Юралысьлӧн эм тырвыйӧ вӧля, но такӧд тшӧтш сыӧн примитӧм помшуӧмъясыс оз вермыны паныд мунны оланподув подувъяслы да Россия Федерация да Коми Республика костын веськӧдлантор да уджмогъяс юклан ӧтувъя принципъяслы.

«Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн Индӧдын вензяна 3 пункт серти тайӧ гӧгӧрвосьӧ, мый Коми Республикаса вӧр-ва озырлун да гӧгӧртас видзан министерствоӧс Коми Республикаса промышленносьт, вӧр-ва озырлун, энергетика да транспорт министерство дорӧ, кодлы сетӧма выль ним, ӧтувтӧм бӧрын промышленносьт, энергетика да транспорт сӧвмӧдан да уджӧдан юалӧмъяссӧ решайтӧ тайӧ Министерство Россия Федерацияса Оланподувлӧн 9, 42, 58 статьяяслӧн, Коми Республикаса Оланподувлӧн 13, 43 статьяяслӧн да Россия Федерацияса да Коми Республикаса оланпастэчаслӧн корӧмъяс тӧд вылӧ босьтӧмӧн, кутшӧм урчитӧ му, ва, вӧр да мукӧд вӧр-ва озырлун видзан юкӧнын канму политикалысь подувъяссӧ кыдзи Коми Республика мутасын олысь войтырлысь олан да уджалан подув да кутшӧм гарантируйтӧ лӧсьыд гӧгӧртас вылӧ мортлысь да гражданинлысь оланподув инӧд.   

Мӧд кывъясӧн кӧ, Коми Республикаса промышленносьт, вӧр-ва озырлун, энергетика да транспорт министерстволы ассьыс уджмогъяссӧ збыльмӧдігӧн быть колӧ кутны баланс овмӧс удж нуӧдысь субъектъяслӧн интересъяс костын, кодъяслӧн уджыс йитчӧма гӧгӧртас вылӧ тӧдчӧмӧн, да гражданалӧн интересъяс костын, кутшӧмъяс йитчӧмаӧсь налӧн экологическӧй инӧдъясӧ  гарантируйтӧмӧн кутчысьӧмӧн да найӧс быд ног видзӧмӧн.  

Тайӧ кывкӧртӧдыс подуласьӧ и Россия Федерацияса Оланподув Ёрдлӧн инӧда позицияяс вылӧ, коді эз ӧтчыдысь тӧдчӧдлы, мый вӧр-ва да гӧгӧртас видзӧмлӧн тӧдчанлуныс вынсьӧдӧма оланподув тшупӧдын да лӧсялӧ ставыслы. Сы вӧсна социально-экономическӧй могъяс олӧмӧ пӧртӧм дырйи  быть колӧ признайтны, кутчысьны да видзны мортлысь да гражданинлысь лӧсьыд гӧгӧртас вылӧ оланподув инӧдсӧ, мый серти власьт органъяс планируйтӧны да збыльмӧдӧны быдсикас мероприятиеяслысь комплекс, кутшӧм ӧлӧдӧ вӧр-валы, биологическӧй ресурсъяслы да гӧгӧртаслы лёк вӧчӧмсӧ да чинтӧ сійӧ либӧ мӧд овмӧс удж нуӧдӧм дырйи экология боксянь рискъяссӧ (2009 во ода-кора тӧлысь 14 лунся 8-П №-а; 2013 во рака тӧлысь 5 лунся 5-П №-а; 2015 во йирым тӧлысь 13 лунся 26-П №-а шуӧмъяс; 2012 во лӧддза-номъя тӧлысь 28 лунся 1256-О №-а; 2016 во ода-кора тӧлысь 26 лунся 1003-О №-а кывкӧртӧдъяс).

Татшӧм ногӧн, оланподув тшупӧдын урчитӧм да «Гӧгӧртас видзӧм йылысь» Федеральнӧй оланпасын, «Россия Федерациялӧн национальнӧй видзчысянлун серти стратегия йылысь» Россия Федерацияса Президентлӧн 2015 во ӧшым тӧлысь 31 лунся 683 №-а Индӧдын да мукӧд нормативнӧй инӧда актын Коми Республикаса олӧмӧ пӧртысь власьт органъяслӧн вӧр-ва да гӧгӧртас видзӧм серти стӧчмӧдӧм кывкутана могыс лоӧ ставлы лӧсяланаӧн да быть коланаӧн да оз йитчы тайӧ органъяслы выль ним сетӧмкӧд, налысь тэчас, уджмогъяс да шӧр могъяс вежӧмкӧд.  

Такӧд йитӧдын подувъясыс лыддьыны, мый Коми Республикаса Юралысьӧн аслас дискреционнӧй уджмогъяс да Россия Федерацияса Оланподувлӧн 77 статья серти, «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» Федеральнӧй оланпас серти да Коми Республикаса Оланподувлӧн 66, 84 статьяяс серти Коми Республикаса вӧр-ва озырлун да гӧгӧртас видзан министерствоӧс Коми Республикаса промышленносьт, вӧр-ва озырлун, энергетика да транспорт министерство дорӧ, кодлы сетӧма выль ним, ӧтувтӧмӧн выль ног котыртӧм йылысь примитӧм помшуӧмыс вермӧ тӧдчыны Коми Республика мутасын экологическӧй видзчысянлун вылӧ да увтыртны гражданалысь лӧсьыд гӧгӧртас вылӧ оланподув инӧдсӧ, абуӧсь.  

Мӧдарӧ, Коми Республикаса вӧр-ва озырлун да гӧгӧртас видзан министерстволысь могъяссӧ да кадрӧвӧй вынйӧрсӧ Коми Республикаса промышленносьт, вӧр-ва озырлун, энергетика да транспорт министерстволы, кодлы сетӧма выль ним, тырвыйӧ сетӧмсӧ колӧ гӧгӧрвоны сідзи, мый бӧръя Министерствоыс збыльвылас примитӧ ас вылас ыджыд кывкутана могъяс сы серти, медым кутчысьны гӧгӧртас видзӧм йылысь оланпастэчасӧ, сы вӧсна мый промышленносьт, энергетика да транспорт юкӧнын канму политика лӧсьӧдӧм да збыльмӧдӧм дырйи веськыда Министерствоын ӧдйӧджык да бурджыка кутасны урчитны сійӧ баланссӧ, кутшӧм йитчӧма овмӧс удж нуӧдысь субъектъяслӧн интересъяскӧд, кодъяслӧн уджыс тӧдчӧ гӧгӧртас вылӧ, да йӧзлӧн интересъяскӧд, кутшӧмъяс йитчӧмаӧсь быдсӧн вӧр-ва да гӧгӧртас видзан юкӧнын.  

Такӧд тшӧтш «Гӧгӧртас видзӧм йылысь» Федеральнӧй оланпаслӧн, Россия Федерацияса ва кодекслӧн, Россия Федерацияса вӧр кодекслӧн, «Му пытшса озырлун йылысь» Федеральнӧй оланпаслӧн, мукӧд федеральнӧй оланпаслӧн корӧмъяс серти Коми Республикаса промышленносьт, вӧр-ва озырлун, энергетика да транспорт министерстволы уджмогъяс збыльмӧдігӧн, кутшӧмъясӧс урчитӧма Министерство йылысь положениеӧн, кутшӧмӧс вынсьӧдӧма Коми Республикаса Веськӧдлан котырлӧн 2016 во ӧшым тӧлысь 28 лунся 615 №-а шуӧмӧн да кутшӧм босьтіс ӧтувтӧм Коми Республикаса вӧр-ва озырлун да гӧгӧртас видзан министерстволысь став уджсӧ, быть колӧ оперативнӧя уджавны гӧгӧртас вылӧ став лёка тӧдчӧмъяс серти, кутшӧмъяс артмӧны овмӧс да мукӧд удж нуӧдігӧн, да быд боксянь примитны мераяс, медым ӧлӧдны либӧ бырӧдны татшӧм тӧдчӧмъяссӧ, сы лыдын сэтшӧм кывкутӧмӧн, кутшӧмӧс урчитӧма федеральнӧй оланпастэчасӧн. 

Таысь ӧтдор, Коми Республикаса промышленносьт, вӧр-ва озырлун, энергетика да транспорт министерство дорӧ «Гӧгӧртас видзӧм йылысь» Федеральнӧй оланпаслӧн 6 статья да вылынджык индӧм Положение подув вылын вуджӧны и уджмогъяс сы серти, медым решитны экология боксянь дінмуын канмусянь дӧзьӧр овмӧс либӧ мукӧд удж нуӧдігӧн, удж кындзи, кутшӧмӧс нуӧдӧны объектъясӧн вӧдитчӧмӧн, кутшӧмъяс бӧрся колӧ экология боксянь федеральнӧй дӧзьӧр, мый сетӧ Министерстволы гражданалӧн экологическӧй инӧдъясӧ кутчысян да найӧс видзан юкӧнын координируйтан, видзӧдан да веськӧдлан кывкутана могъяс.  

Сідзкӧ, Коми Республикаса промышленносьт, вӧр-ва озырлун, энергетика да транспорт министерстволы колӧ уджавны сідзи, медым могмӧдны гражданалысь да дінмулысь дзоньнас экология боксянь видзчысянлунсӧ да оланпас серти не лэдзны инӧд торкалӧмӧн да коланлунтӧг тӧдчыны гӧгӧртас вылӧ кыдзи Министерстволӧн юкӧдувъяссянь да сылӧн чина йӧзсянь, сідзи и овмӧс нуӧдысь мукӧд субъектсянь.  

Тайӧ кывкутана могсӧ збыльмӧдтӧмлуныс либӧ абу колана ногӧн збыльмӧдӧмыс лоӧ Россия Федерацияса Оланподув вылын да Коми Республикаса Оланподув вылын подуласьысь экологическӧй видзчысянлун правилӧяс веськыда торкалӧмӧн да вайӧдӧ лӧсялана лёк лоӧмторъясӧдз кыдзи Министерстволы, сідзи и сылӧн чина йӧзлы. 

 Висьталӧмыскӧд йитӧдын подувъясыс лыддьыны, мый Коми Республикаса олӧмӧ пӧртысь власьт системаын вылынджык индӧм вежсьӧмыс вермас лёка тӧдчыны вӧр-ва да гӧгӧртас вылӧ да вайӧдны экология юкӧнын гражданалысь оланподув инӧдъяссӧ торкалӧмӧдз, абуӧсь. 

Татшӧм лоӧмторъяс дырйи колӧ лыддьыны, мый Коми Республикаса вӧр-ва озырлун да гӧгӧртас видзан министерствоӧс Коми Республикаса промышленносьт, вӧр-ва озырлун, энергетика да транспорт министерство дорӧ, кодлы сетӧма выль ним, ӧтувтӧмыс, мый урчитӧма «Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн 2016 во йирым тӧлысь 17 лунся 123 №-а Индӧдлӧн 3 пунктӧн,   оз тӧдчы му, ва, вӧр да мукӧд вӧр-ва озырлун кыдзи Коми Республика мутасын олысь войтырлӧн олан да уджалан подув видзӧм серти канму уджмогъяс колана ногӧн збыльмӧдӧм вылӧ да оз торк лӧсьыд гӧгӧртас вылӧ да сы йылысь збыль юӧр тӧдӧм вылӧ гражданалысь оланподув инӧдсӧ.   

Та вӧсна тайӧ Индӧдлӧн 3 пункт оз вермы лоны лыддьӧма Коми Республикаса Оланподувлы, сылӧн 4, 10, 13, 43, 66 статьяяслы паныд мунысьӧн. 

Висьталӧмтор подув вылын, Коми Республикаса Оланподувлӧн  96 статьяса 3 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 66 статьяса 1 юкӧнӧ, 68 статьяса 1, 2, 3 да 4 юкӧнъясӧ, 69, 91, 93 да 94 статьяясӧ кутчысьӧмӧн Коми республикаса Оланподув Ёрд

шуис:

1. Лыддьыны«Коми Республикаса олӧмӧ пӧртысь власьт системаын органъяслӧн тэчас йылысь» Коми Республикаса Юралысьлӧн 2016 во йирым тӧлысь 17 лунся 123 №-а Индӧдлӧн 3 пункт лӧсялӧ Коми Республикаса Оланподувлы, сылӧн 4, 10, 13, 43, 66 статьяяслы лӧсяланаӧн. 

2. «Коми Республикаса Оланподув Ёрд йылысь» Коми Республикаса Оланпаслӧн 73 статья серти Шуӧмыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс йӧзӧдӧм бӧрын,  вынсялӧ веськыда да оз ков эскӧдны мукӧд органӧн да чина йӧзӧн. 

3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти Шуӧмсӧ колӧ дзик пыр йӧзӧдны «Коми Республикаса канму власьт органъяслӧн индӧд-тшӧктӧмъясын» да меститны «Ӧтуввез» юӧртан да телекоммуникационнӧй везйын Коми Республикалӧн официальнӧй сайтын (Коми Республикалӧн официальнӧй ӧтуввез-порталын). 

